
Modei di lenghe scrite: anarchie ¢uete, iperpurisim, ecuilibri

Cui che al scrif cuntune cierte cussience al scuen di un continui procura di dopra une lenghe
pulide e, si podares di, “pure”. Cheste preocupazion e tocje cualsisei lenghe e pardabon ancje
intes formis artistichis di contaminazion e sperimentazion la ricercje e la cure linguistiche no
puedin mai lassa strade al sdavas e ae disarmonie: cui che al lei si vise a colp se cui che al a scrit
al dopre un stil, tradizional o ben inovatif, cun bon efiet o se impen la lenghe e je artificial o
puare.

Scrivint par furlan il pericul di dopra la lenghe cence armonie e di strassomeéle al &, in chest
moment storic, une vore fuart, stant che scrivi e componi no son facoltats naturals, ma ben
tecnichis e che si imparin, e il puest plui impuartant li che si cjapin st chescj elements te nestre
societat al € la scuele. La scuele za di plui di un secul e a impontut in Fritl dome la lenghe taliane
e e a sierat la puarte ae lenghe furlane, lassant magari viert, dome in sfese e dome in cualchi cas
fortunat, un barcon. Sperant che lis robis tal mont de istruzion a ledin in miér, massime in gracie
des normis di tutele des lenghis minoritariis, si pues cjala ce che al sucét te produzion scrite
furlane dai ultins agns.

Di une bande a ‘nd ¢ di chei che a refudin, dome te pratiche o fintremai te teorie, cualsisei norme
di riferiment. Datdr di une posizion di cheste fate si parin dispés scritdrs o gjornaliscj diletants (si
pues dilu ancje tal sens bas de peraule, a ben che in cualchi cas a vedin la licence professional pe
lér dissipline), che a clamin di scuse des 1or inciertecis e de lor ignorance une “naturalece” de
lenghe che pardabon e je aromai un cjamp seat la che al &€ impussibil platasi: la naturalece tal
scrivi e je tant rare che si podarés fintremai calcolale ossimoriche, stant che la scriture e je une
fenomen dut artificial e tecnic. La incoerence e la ignorance a puedin cjata mil justificazions, ma
no si pues falis passa par naturalece, che impen si rive adore di rindile doprant formis “naturals”,
chés si, de lenghe, ma cun art studiat e cun ecuilibri. Cun di plui in cualchi cas a refudin normis
e modei di riferiments ancje professioniscj e inteletuai che a scrivin tescj une vore interessants e
di nivel alt, ma che, datr di un pinsir anarchic “cuet”, a pensin che il furlan nol vedi di vé, o che
no i coventi, nissune regule. La anarchie vere e pues vé la plui grande dignitat e merta ogni
rispiet, ma le a di tigni su la coerence: chescj inteletuai impen a an une anarchie “cuete” par vie
che, cuant che a scrivin par talian, par inglés, par todesc, par francés o par cualchi altre lenghe a
stan ben atents di 14 datir de norme grafiche, lessical e stilistiche standard, e a tegnin di cont il
lor spirt anarchic, lassat di bande propit tal rapuart cu lis lenghis plui di podé, dome pal furlan.
La coerence ur domandares di di a clar che a calcolin il furlan tant che un dialet p6c impuartant,
che i son tacats si, ma intune cierte maniere vergognose, e che insot no lu rispietin, stant che no
rispietin lis sos regulis.

E je une altre linie stilistiche che e tire dongje scritors e gjornaliscj, no masse di 16r, ma che a
produsin avonde tescj, che a van datr di une ideologjie iperpuristiche, che e proclame la
indipendence de lenghe furlane, ma che insot e fas viodi ben a clar la sotanance sot de lenghe
taliane e une prospetive sierade a chestis dos lenghis. La fonde logjiche e je: sielzi simpri la forme
plui diferente dal talian che si pues, ma di cheste maniere la lenghe di riferiment dai furlans,
ancje se in chest cas par oposizion, e a di resta simpri ché taliane. Cussi si procure di lassa pierdi
o fintremai di bola formis che a son furlanis arudis, ma che a an la disgracie di jessi compagnis di
chés talianis (e magari a son compagnis ancje di chés ocitanis, francesis, catalanis, castilianis e
v.i.). Par altri la ricercje iperpuristiche si fisse dispés, ancje se no simpri, dome sul cantin lessical:
si inventin o si doprin peraulis calcoladis “puris”, ma faladis ad in plen e nuie furlanis, tant che
lenghistic tal puest di linguistic o scuelastic tal puest di scolastic, e di ché altre bande si lasse che
la forme sintatiche e espressive e ledi datr di modei che a puedin sei dome che talians. L'efiet al e
che impen di dopra une lenghe libare e madure e si finis doprant un dialet in rivolte. Par riva a
une lenghe pure, e no al parados di un “dialet iperptr”, il riferiment che si scugnarés cjapa al ¢
par un cont il furlan stes, cjalat cun serenitat e cun esperience, par chel altri cont a son dutis
chés altris lenghis, intun confront plen di scambis e ecuilibrat li che la nestre lenghe e resti
furlane e e ledi ancje indevant a sei neolatine e europeane, come che e je simpri stade.

Tal miec¢ di chescj doi cjavecs, che si puedin di negatifs, e je une biele part di int che e scrif par
furlan che, magari molant in cualchi cas ae tentazion di cola di une bande o di ché altre in detais
anarchics o iperpuristics, e cir une strade empiriche mancul estreme: chescj a son i scritoérs che



ur coventin imprescj par judasi, stant che di modei di 14 datir no ‘nd € simpri sot man. Une buine
norme e je simpri ché di lei e studia: lei plui pussibil ce che al & stat publicat par furlan, gnaf o
antic, par o impur, biel o brut, ma lei cun sintiment. Di fat par tant ben che al sedi scrit un test,
dal siglr che si cjatara cualchi fal di menda, e par tant che al sedi puar o artificial, simpri si
podara auri une espression che pardabon e vali la pene. Ognidun cu la esperience lungje e vierte,
al podara riva a cjata une sensibilitat par capi ce che al va ben, e soredut dula che al va ben, e ce
che invezit al &€ miér lassa di bande: fintremai che cheste sensibilitat e no je avonde sigure, cui che
in dut cas al a il volé, il plasé e il dirit di scrivi al pues 14 datr di un criteri di prudence. Dopra
formis semplicis al & une art che e jude cui che al tache e che e je tant preseade ancje di grancj
autdrs madurs: scrivi sul sigQr, cun espressions che si cognossin e che si sa cemut cometi, al
zove plui che no zonta far di puest peraulis bielis tant che pandi o smalitd, metudis dentri juste
par fa viodi che si ¢ dal mistir. Une altre regule simpri buine e je ché di fa lei il test, denant di
publicalu, a cualchidun altri che al vedi plui esperience, o che al vedi ancje dome une esperience
diferente, e di scolta i siei conseis.

In dut cas, di la de buine volontat individual, si scuen ricognossi che no si pues lassa dut in mans
ae autoformazion o ae libare colaborazion tra chei che a scrivin: e covente une politiche
linguistiche serie, come che cualchidun al a cirtit di fa di cualchi an inca, che e segni une strade,
che e capissi ce imprescj che a coventin, che e fasi nassi lis cundizions par che chescj imprescj a
vegnin fats e publicats.

Imprescj linguistics

La politiche linguistiche e je un cjamp une vore complés e, come cualsisei politiche, e pues jessi
cjalade e intindude in mil manieris, datr des ideis personals o di part, datr de situazion
specifiche di ogni comunitat e datr dai obietifs che si a e des pussibilitats reals che a son. In
chest scrit, plui che problemis teorics o liniis politichis gjenerals, che in dut cas a an un grum di
impuartance, si presentin in struc i principai imprescj e lis principals ativitadts concretis par
slargja modei di lenghe scrite corete tra chei che cumo e tai agns che a vignaran a doprin la
lenghe furlane cence vé podut gjoldi di une buine azion didatiche inte scuele.

Imprescj pe grafie

Par ce che al tocje la grafie a son manuai svelts di consulta, publicats de regjon e des provinciis, e
a son ancje aplicazions di linguistiche computazional tant che il coretor ortografic de Cooperative
di Informazion Furlane: chest program al ¢ economic e cui che al scrif cun responsabilitat nol
pues aromai fa di mancul di instalalu tal so ordenadoér, stant che al fas sparagna timp a corezi e
al da la sigurece, se doprat cun sintiment, di vé un test cu la ortografie corete.

In plui de Cooperative di Informazion Furlane, altris associazions, par diviersis resons, a an metat
ator imprescj di corezion ortografiche che no an ancjemo6 dimostrat di vé un funzionament
suficient.

Imprescj pal lessic

Pal ce che al tocje il lessic, il furlan al & une buine tradizion di dizionaris dal furlan al talian:
soredut il Pirona, cognossit massime te rielaborazion dal Nuovo Pirona, e il dizionari di Zorg¢
Faggin a son doi imprescj di valér une vore alt. Par vie dal numar di lemis e de cure tes definizions
e tai esemplis a son di presea un grum e a restin un imprest di fonde par cui che al scrif par
furlan. A an in dut cas ancje cualchi difiet, prin di dut par vie che a son za passadis desenis di
agns di cuant che a son stats publicats: Il Nuovo Pirona al & scrit te grafie de Societat Filologjiche
Furlane dal 1936 e cualchi volte al acete tal lessic furlan cence normalizalis ciertis formis che a
butin sul talian; il dizionari di Faggin, publicat dal 1985, al € scrit intune grafie ben diferente di
ché uficial e te normalizazion, che e je puartade indevant cun fuarce, al da dispés formis
iperpuristichis.

Par dopra chescj doi dizionaris cu la sigurece di vé la forme normalizade e in grafie uficial al € un
altri imprest informatic prontat za di cualchi an de Cooperative di Informazion Furlane, il
dizionari ortografic, che al jude a belancga lis carateristichis, vué negativis, dal Nuovo Pirona e dal
Faggin. Il dizionari ortografic al a un implant une vore lizér, dant nome lis corispondencis talian-



furlan e furlan-talian dai lemis, voltats te grafie uficidl e metuats te 16r forme normalizade: al nas
duncje dome tant che imprest ortografic e i mancjin la division in acezions e la fraseologjie.

Par vé une opare no dome cu lis formis di riferiment ben coerentis, ma ancje cuntune precision di
definizions e cuntune bondance di fraseologjie che a dedin esemplis a cui che al consulte al ¢ a
pene vignut far su CD-rom un dizionari bilengal talian-furlan di base, in gracie dal lavor volat de
Regjon Fritl-Vignesie Julie e dal OLF e puartat indevant dal Centri Fritl Lenghe 2000 tai ultins
agns. Chest dizionari al tire dongje un numar avonde picul di lemis, che dut cas a cuvierzin plui
dal 95% dal Gs de lenghe scrite e fevelade, e par ognidun al presente division in acezions e
estension, definizions par furlan, fraseologjie bilengal, sinonims e contraris intes doés lenghis e
ancjemo altris funzions. Cun di plui al permet, cun facilitat e sveltece, di fa ricercjis datar di
cetancj criteris diferents e di navigd pardabon dentri de base di dats. Il grant material tirat dongje
par cheste vore e la struture elastiche e pronte par gnovis aplicazions a lassin vierte la strade par
produsi altris imprescj lessicografics di grant valér e si spere che tai agns che a vignaran al
cressara ancjemo e al sara publicat ancje in cjarte.

Al covente notat che, ben dopo che e je stade fissade la grafie uficial, a son stadis publicadis
oparis, pal solit dizionaris bilengai, in grafiis diferentis e lant datr di liniis di normalizazion che
no son chés uficials e che si fondin, pal solit, su di un implant iperpuristic e a presentin modei
che in cualchi cas no son coerents nancje cul implant intrinsic de lenghe furlane.

Gramatichis

A di une lenghe normalizade no i coventin dome riferiments grafics e lessicai, ma ancje dute une
gramatiche organiche di riferiment, precise e detaiade, che no lassi di bande il confront cu lis
diviersis varietats. La plui part des gramatichis de lenghe furlane publicadis fin cumo, di la di
jessi scritis pal solit datr di grafiis diferentis di ché uficial, si an fissadis une vore su la
morfologjie, lassant di bande o tocjant dome in maniere svoladie i cjamps cetant complés e
impuartants de fonetiche e de sintassi: une opare di riferiment complete su chescj aspiets de
lenghe ancjemo no je, ma si podares fale avonde in curt, stant che une vore di aspiets gramaticai
de lenghe furlane si ju a bielza studiats e scandaiats. Partint des gramatichis e dai studis de
Societat Filologjiche Furlane, di diferentis universitats (massime Udin, Triest e Padue) e di singui
ricercjadors, si varés la plui part dal material che al covente par meti dongje un imprest di ché
fate.

Racueltis di tescj

I struments che si a fevelat fin cumo a coventin juste tant che suaze par fa st un ambient li che la
produzion scrite e vedi ducj i miecs e lis cundizions par madressi: si dopraressin par corezi o par
consulta, ma dome in picule part a podaressin da modei organics e vifs di lenghe, che a an divigni
invezit di altris bandis.

Dal siglir une des risorsis plui impuartantis di dopra e je il patrimoni leterari de lenghe furlane.
Une operazion di grande impuartance par chest cantin e sarés ché di tird dongje il Tesaur de
Lenghe Furlane, come che a son za tesaurs de lenghe greghe, latine, taliane, inglese e vie
indevant: une base di dats che e cjapi dentri dutis lis oparis leterariis produsudis fin cumo,
presentadis in grafie uficial e ordenadis in maniere no dome di podé jessi letis, ma ancje di podé
fa ricercjis cuntune vore di funzions. Il Tesaur al sarés util in misure straordenarie: al permetarés
di une bande di fa riva, pardut li che al sedi un ordenadér, la leterature furlane interie, slargjant
tra i scritérs i mior modei di lenghe di ducj i gjenars tocjats fin cumo, di ché altre bande al
judares di no di i operadors linguistics che cun péc sfuar¢ a podaressin verifica, provina, completa
e corezi lis normis gramaticals di riferiment e lis vos dai dizionaris intes soluzions, intai sinonims
e intai contraris, inte fraseologjie e inte definizion.

Pronta un material di cheste fate al domandarés dal sigir un grant sfuarg, salacor plui grant di ce
che a son par cumo lis energjiis a disposizion, ma al & di sperd che une volontat politiche e la
formazion di operaddrs linguistics competents a puedin fa in maniere che il Tesaur nol sedi dome
un sium lontan, ma ben une prospetive precise.

Intant, cun realisim e in curt, si pues contentasi de edizion slargjade, e ancje in supuart
informatic, di antologjiis e di oparis leterariis classichis e contemporaniis de leterature furlane,
che, ancje cence jessi completis, a metaressin ator bogns modei di lenghe: libris tant che Amalars
e altris antologjiis e rivistis tant che la Comugne, che si pues lei ancje par internet, a an un efiet
straordenari e al covente 1a ben indevant su ché strade.



Traduzions

La produzion leterarie furlane e je in dut cas, ancje se une vore plui largje e varie di ce che e pues
pensa la plui part dai furlans, ancjemo avonde limitade e duncje al € impuartant fa ce che,
massime de ete romantiche inca, a an fat ancje chés altris lenghis europeanis par ciri gnifs modei
e partecipa a procés culturai internazionai: val a di slargja plui che si pues la cognossince di
oparis forestis cu la traduzion. Cheste ativitat e je stade definide dispés tant che une palestre pe
lenghe e dal sigr che e je une espression ben intivade: la traduzion se puartade indevant cun
ecuilibri e cun armonie e fas cressi la lenghe, le oblee a fa sfuarcs gnifs e a no sierasi dome
suntune realtat aromai usade, ma al € ancje il pericul che se fate cuntun so6l esercizi e plei e e
deformi la lenghe dome di une bande. Un tant al ¢ dadr a sucedi pal fat che la plui part des
traduzions fatis fin cumo e passe par vie dal talian e, ancje cence conta chel, la situazion stesse di
bilinguisim che e je in Fritl e oblee ogni di il furlan a cjalasi tal spieli de lenghe taliane e a tirasi
simpri di plui di ché bande: il confront cun altris modei linguistics forescj in cetancj cjamps, no
dome leterari, ma ben sientific, informatif, divulgatif, publicitari, comunicatif o di cualsisei altre
sorte, al sfrancjareés il furlan di chest oblic, i darés snait e lu judarés a torna a scuvierzi
potenzialitats espressivis antighis e a disvilupa di gnovis. Il recupar dal plurilinguisim tant che
valor european al pues favori in chest cjamp, e ancje in tancj altris, il Frial, ma e covente ancje la
formazion di personal professionist che al tradusi cun competence tecniche e sensibilitat une vore
altis.

La comunicazion di masse

La formazion de sensibilitat dai scritdérs e passe ancje par altris contats linguistics, che no son
pardabon leterariis, ma che a puedin indreca ben e no mal lis sieltis stilistichis: il contat plui
comun e svelt che si pues vé in di di vué cu la lenghe furlane scrite al & chel che al passe pai
miecs di comunicazion di masse. In chest cjamp la cualitat de lenghe scrite e je par cumo basse,
ancje par vie che cun poc timp e pocjis gratificazions economichis i gjornaliscj o comunicadors no
curin come che a varessin di fa la 16r espression o ben par vie che, in cualchi cas, a son
iperpuriscj dai plui sierats.

Un dai pericui che a son in chest ambient al ¢ chel de imitazion no dome des formis linguistichis,
ma ancje de mentalitat che e je sot dal sisteme di comunicazion talian, li che il rispiet par
cualsisei lenghe, uficial o minorizade, grande o picule, al & une vore rar. La domande di coretece e
di “purece” linguistiche in Italie e ven capide dispés tant che un atac ae libertat di informazion o
ae sveltece di comunicazion: salacor la situazion e diven dal fat che il talian al sedi stat par ducj i
talians, dilunc di diviersis gjenerazions, une lenghe foreste, imponude des istituzions cuntune
didatiche irazional, e duncje ancjemo in di di vué al pues samea che comunica cuntune lenghe
corete al vueli di par fuarce comunica cuntune lenghe dificile. Une ecuivalence di ché sorte e je
falade pal talian, che al varés dibisugne di une politiche linguistiche une vore plui responsabile e
ecuilibrade, e e va a pericul di cjata bon vivi tra i gjornaliscj e comunicadoérs furlans.

Une maniere di intervigni in chest cjamp e pues jessi ché di gratifica di plui i professioniscj che
pardabon a vuelin cressi e di meti fir une buine cuantitat di tescj corets: calcolant che par cumo i
tescj di comunicazion no son tancj, in péc timp une produzion ben normalizade e rivara adore di
para sot o di cjapa la volte ai tescj mancul curats e di isola lis anomaliis iperpuristichis. Soredut
doprant Internet une operazion di cheste fate no varés di jessi ni masse lungje ni di spese masse
grande.

Conclusion

Dal sighr nome il fat arGt che imprescj di cheste fate, e di altris ancjemod, a sedin a man de
comunitat linguistiche furlane no i garantira di disvilupa une produzion scrite gnove e vivarose e
nancje di tigni vive la s6 lenghe e la s6 identitat: chestis di fat a son cuistions culturals, socials,
economichis e politichis complessis che no puedin jessi justadis dome cun recipis sveltis e
semplicis. In ogni cas i struments che a son stats presentats a permetaran di riva di cun plui
fuarce e cun efiets miér ai obietifs di une politiche linguistiche articolade e ordenade.

